
600 hitz
Ondoezik dagoena pertsona dela, hori du oinarrietako bat homeopatiak.

Gaixoa ere pertsona delako Homeopatia
Delia Yarnoz

Samuel Hahnemannek garatu zuen homeopatia, XVIII. mendean, terapia modu berri bat bezala. Garai hartan, odol kopuru handia galtzen zuen gaixoak, indarrak ahultzen zitzaizkion eta azkenean hil egiten zen, zer gehiago egin zezaketen jakin gabe. Helburu nagusia osasun egoerara iristea da, goxo, azkar, erraz eta modu iraunkorrean iristea ere. Terapia horrek, gaur egun, homeopatia izena du. 

Medikuntza hau oso egokia da. Metodo ekologikoa da, eta gaixoa pertsona gisa hartzen du. Era berean, bizitzeko indarra pizten du, osasunaren bidean modu naturalean iristen laguntzeko. Edozein homeopatak medikuntza ikasi behar du, Hahnemannek ikasi zuen bezala. 

Edozein gizakik uzten du bere zigilua egiten duen horretan. Horrexegatik, pertsona ezagut daiteke haren lanetik abiatuta. Baina, era berean, askoz ere hobeto ezagutuko dugu, eguneroko bizitzako mugimenduak, galderak edo ziurtasun eta ziurgabetasunak aintzat hartuta, zeinak askotan pertsona baten lanaren azken emaitza eta azalpena diren. 

Homeopatia nola sortu zen ezagutzeko, garrantzitsua da Hahnemanenn bizitza testuinguru historiko hartan nola garatu zen kontuan hartzea, eta aintzat hartzea momentu hartan punta-puntan zeuden jarrera filosofikoek zer-nolako eragina izan zuten haren galdera-erantzunak bideratzeko moduan. Ezin dugu ahaztu, beraz, gizaki bakoitza bere garaiko semea edo alaba dela eta bizi izan duen momentu historikoak eta kulturalak harengan eragin handia izan dutela. 

Samuel Cristian Frederich Hahnemann 1755eko apirilaren 10ean jaio zen, Meisssenen, Saxoniako hiri txiki batean (Alemania). Hiria portzelanazko lantegiengatik zen ezaguna, XVII. mendetik. Haren aitak haietako batean lan egiten zuen, margolari, eta liburuxka bat idatzi zuen akuarelaz egindako margoei buruz. 

Hamabi urte zituela, probintziako eskolan hasi zen ikasle Hahnemann, eta berehala konturatu ziren, buru argia eta lanerako ahalmen handia izateaz gain, hizkuntzetarako trebezia aparta zuela. 

Egoera ekonomiko eskasa zuten, eta irakasleek nobleziaren semeentzako eskola batean onar zezaten, beka antzeko bat eskatu zuten. Han jarraitu zituen ikasketak hogei urte bete arte, eta orduan erabaki zuen mediku izan nahi zuela. Leipzigera joan zen handik, hiri hartako unibertsitatean medikuntza ikasketak egitera. 

Eskuan diru gutxi zuela joan zen etxetik, baina bazituen beste baliabide batzuk; hizkuntza batzuk bazekizkien -latina, grekoa, italiera, frantsesa eta ingelesa-, eta horrek itzulpengintzan lan egin eta gazte dirudunei eskolak emateko bide eman zion. Lana eta ikasketak uztartzeko eraiki zuen borondate irmo horrek asko lagundu zion Hahnemanni bizitzan. 

Leipzigeko unibertsitatean, doktrina askotariko giroak topatu zituen: materialismoa eta idealismoa. Banaketa horrek zatiketa sorrarazten zuen. Proba esperimentalen aldekoak eta palpable ez zen ezer onartzen ez zutenak, batetik, eta materian indar mota bat bazela sinesten zutenak, bestetik. 

Sthalek defendatzen zuen bitalismora hurbildu zen Hahnemann. Galenismoaren teoriak errefusatu zituen eta Van Helmont eta Paracelsorengana gerturatu zen. Haren doktrinaren oinarri nagusian kokatzen dira bi horiek. 

Hahnemannen ustetan, garai hartako medikuntza ez zen baliagarria. Ospitale eta klinika faltak eta unibertsitateak berak irakasteko zituen gabeziak tarteko, Vienara jo zuen medikuntzan sakondu eta gehiago ikasi nahian. Quarin doktorearen sona handiko eskolara joan zen eta han prestatu zuen doktoretza tesia: Conceptus adfectum Spasmodicorum aetiologicus et therapeuticus. 

Doktoretza bukatu ostean, Hettsdetengo kobre meategietan egin zuen lan, eta kimika arloko ezagutza interesgarri asko bildu zituen. Urte batzuk berantago Dessaura joan zen eta han ikerlan askotxo garatu zituen botika eta ikerlan talde handi batean. Juana Lepoldina Enriketa Kuchler ezagutu zuen han, eta 1782. urtean ezkondu ziren. Ezkondu eta bi urtera argitaratu zuen bere lehenengo lana: Guía para el tratamiento de las viejas llagas y úlceras. Transilvaniako bere esperientzia klinikoaren berri eman zuen bertan, eta garai hartako kontzeptu klinikoak kritikatu zituen. 

Zaurien kauterizazioa gaitzetsi zuen. Kafearen, alkoholaren eta berun enplastoen kontrako iritzia hartu zuen eta honakoak gomendatu zituen: garbitasuna, aire librean soinketa, bainuak eta era guztietako garbiketa neurriak. Gaixoaren ongizaterako baliagarriak izan daitezkeen neurriak guztiak ere. Gaiak luze joko duenez, hurrengo atalean jarraituko dut. 

